
FIL-QORTI TAL-MAĠISTRATI
BĦALA QORTI TA’ ĠUDIKATURA KRIMINALI

MAĠISTRAT DR. ANN MARIE THAKE
LL.B., Adv. LL.M., LL.D.


Illum, 25 ta’ Ġunju 2024


Ir-Repubblika ta’ Malta

vs

Anastasia Galea

Każ. nru. 420/2024 AMT

Il-Qorti,

Rat l-imputazzjonijiet kontra:

Anastasia Galea, bint Mark (Mark Anthony) Galea u Vanessa Galea nee` Mifsud, imwielda ġewwa l-Pieta nhar il-ħdax (11) ta’ Ottubru tas-sena elfejn u wieħed (2001) u detentriċi tal-karta tal-identita bin-numru 0500601L

Akkużata talli fis-6 ta’ Mejju tas-sena 2024 ġewwa dawn il-Gżejjer, ikkommettiet serq ta’ kartiera kontenenti flus kontanti u/jew oġġetti oħra minn fuq il-persuna ta’ Muhammad Umair, liema serq huwa kkwalifikat bil-valur li ma jeċċċedix l-elfejn tliet mija u disgħa u għoxrin ewro u sebgħa u tletin ċenteżmi (€2,329.37) u, bix-xorta tal-ħaġa misruqa u dan għad-dannu tal-istess Muhammad Umair u/jew ta’ xi persuna/i oħra u/jew xi entita` u/jew entitajiet oħra.

Il-Qorti ġiet mitluba sabiex f’każ ta’ ħtija tikkundanna lill-imputata tħallas l-ispejjeż li għandhom x’jaqsmu mal-ħatra tal-esperti jew periti skont kif jipprovdi l-artikolu 533 tal-Kapitolu 9 tal-Liġijiet ta’ Malta.

Semgħet ix-xhieda bil-ġurament u rat l-atti u d-dokumenti kollha tal-każ;

Rat illi waqt is-seduta tal-20 ta’ Ġunju 2024 l-imputata, debitament assistit mill-avukat tal-fiduċja tagħha, ammettiet l-akkużi kollha dedotti kontra tagħha, u kkonfermat din l-ammissjoni wara li l-Qorti, a tenur tal-Artikolu 392A(1) tal-Kapitolu 9 tal-Liġijiet ta’ Malta, avżata bl-aktar mod solenni u b’lingwaġġ li jinftiehem bil-konsegwenzi legali ta’ dik l-ammissjoni u kkonċedietilha żmien biżżejjed biex terġa tikkonsulta mal-avukat tal-fiduċja tagħha, tirrikkonsidra d-dikjarazzjoni tagħha u terġa lura minnha.

Semgħet it-trattazzjoni tal-partijiet, u ħadet in konsiderazzjoni il-qbil tagħhom dwar il-piena idoneja fiċ-ċirkostanzi.

Ikkonsidrat

Fid-dawl tal-ammissjoni volontarja u inkondizzjonata tal-imputata il-Qorti ma tistax ħlief issib lill-imputata ħatja tal-imputazzjonijiet kollha miġjuba kontra tagħha.

Fir-rigward tal-kalibrar tal-piena, il-partijiet qablu li l-piena idoneja tkun l-imposizzjoni ta’ Ordni ta’ Probation għal tlett snin. Il-Qorti rat illi l-imputata ikkoperat mal-pulizija u diġa irritornat lura dak li serqet lill-vittma. L-imputata jidher li tħoss rimors għal dak li ġara u fehmet li dak li għamlet huwa ħażin. Lill-pulizija spjegatilhom li hija għandha tarbija ta’ ċirka erba` xhur, u jidher li kienet sabet ruħha f’mument ta’ disperazzjoni għaliex missier it-tarbija mhuwiex involut f’ħajjitha, inkluż billi ma jħallas xejn għal manteniment tat-tarbija, u għalhekk ikollha tieħu ħsieb l-ispejjeż kollha waħedha. 

Il-Qorti tqis li fiċ-ċirkostanzi il-piena li dwarha qablu l-partijiet verament hija dik idoneja għaliex tidher li hija l-piena li tista’ toffri l-aħjar ċans għar-riabilitazzjoni. Dan partikolarment billi l-Ordni ta’ Probation ma jwassalx lill-imputata biex titlef xogħolha u tispiċċa f’sitwazzjoni finanzjarja iktar prekarja minn dik li tinsab fiha bħalissa. 

Decide
Għal dawn il-motivi il-Qorti, wara li rat l-artikoli 261(c), 261(g), 267, 271(g) u 280(1) tal-Kodiċi Kriminali, issib lill-imputata ħatja tal-akkuża dedotta kontra tagħha u bl-applikazzjoni tal-artikolu 7 tal-Kapitolu 446 tal-Liġijiet ta’ Malta tpoggiha taħt Ordni ta’ Probation għal tlett snin, skont it-termini msemmija fid-digriet li qed jiġi anness ma’ din is-sentenza.


Ai termini tal-artikolu 7(6) tal-Kapitolu 446 tal-Liġijiet ta’ Malta, il-Qorti tiddikjara illi qabel ma għamlet l-ordni ta’ probation, il-Qorti spjegat lill-imputata bi kliem li jinftiehem x’inhu l-effett tal-ordni u li jekk tonqos milli tikkonforma ruħha mal-ordni jew tagħmel xi reat ieħor hija tista` tingħata sentenza għar-reati mertu ta’ dawn il-proċeduri. 

Il-Qorti tordna, ai termini ta’ l-Artikolu 392A (2) tal-Kapitolu 9 tal-Ligijiet ta’ Malta, li l-Avukat Ġenerali tingħata aċċess għal kopja skenjata tal-atti, flimkien ma’ aċċess għal kopja skenjata tas-sentenza fi żmien sitt (6) ijiem tax-xogħol.

Maġistrat

Deputat Reġistratur

